
Athugasemdir við breytingu á aðalskipulagi
og deiliskipulag 0991/2023 á Mosum í Rangárþingi ytra.

Náttúruvá. Við jarðskjálfta 26. ágúst 1896 myndaðist sprunga, sem í stórum drátt-
um liggur frá Þjórsá við Búðafoss, suður um Flagbjarnarholt og þaðan áfram til suð-
urs um Lækjarbotna (um 200 m austan bæjar). Haustið 1978 kortlagði undirritaður
þann hluta sprungunnar, sem liggur frá landi Lækjarbotna, um Lunansholtsmýrina,
að heimreið Lunansholts. Kortlagningin var hluti af grunnnámi í jarðeðlisfræði og
var ekki gefin út en er nefnd í grein Páls Einarssonar og Jóns Eiríkssonar Jarð-
skjálftasprungur á Landi og Rangárvöllum í ritinu: Eldur er í norðri, útg. 1982).
Leitað var eftir ummerkjum á túnum Lunansholts en án árangurs að sinni. Ef rýnt
er í myndkort, nú aðgengileg t.d. á www.map.is/ry, vekja líneasjónir í túnum Lun-
ansholts næst Árbæjarvegi (Bjallavegi) grunsemdir um að þar geti leynst sprungur.
Það sannaðist í samtali undirritaðs í júlí 2023 við Guðrúnu Jónsdóttir f. 27. júní
1930 í Lunansholti og son hennar. Þar greindi hún frá að í æsku hennar hefðu börn
gert sér að leik að fela sig í gjótum eftir jarðskjálftasprungur á Mosunum. Þessar
sprungur hurfu þegar land á Mosum var jafnað með jarðýtu vegna túnræktunar.

Það er ábyrgðarhluti er að skipuleggja og samþykkja þétta byggð við jarðskjálfta-
sprungu. Hér verða skipulagsyfirvöld að íhuga vandlega að skyldur sínar og ábyrgð.
Verði breyting á aðalskipulagi samþykkt og deiliskipulag staðfest er lágmarkskrafa
að fjallað verði um áhættu vegna jarðskjálfta í greinargerð með deiliskipulaginu.

Fornminjar. Skýrsla um skráningu fornminja í neðrihluta Landsveitar hefur ekki
verið gefin út. Undirrituðum er kunnugt um þessar fornminjar á Mosunum:

Myllan. Þar var kornkvörn í torfkofa og til skamms tíma hefur mátt sjá hvar myllu-
stokkurinn lá. Á þennan stað (x=438370 y=382840) hafa sveitungar væntanlega
komið og malað (útlent)korn sitt. Aldur óviss.

Hlaðnir torfgarðar um 600 m langir eru á jarðamörkum Mosanna og Bjalla 2. Einnig
eru um 200 m langir torfgarðar sunnan Bjallalækjar. Garðarnir eru hluti af um 10 km
löngu, samfelldu garðakerfi á landi jarðanna: Holtsmúla, Bjalla, Selsbæjanna og
Lunansholts. Garðarnir hafa ótvírætt minjagildin og eiga að njóta minjaverndar með
15 m helgunarsvæði. Það væri þarft verk að kalla til kunnáttumann öskulagatímatali
til að segja til aldur garðanna og síðan huga að friðlýsingu þeirra - að hluta eða í
heild.

Brúarstykki heitir syðst á Mosum þó að engin sé þar áin eða lækurinn. Þar eru
minjar um vegagerð (n.k. brú) yfir breitt 70 m mýrarsund. Líklegur aldur er frá um
1940.

Umferðarréttur og vegtengingar. Á deiliskipulagskort er sýnd vegtenging við
Bjallaveg auðkennd sem flóttaleið og aðkomuleið að landi Bjalla 2 og 3. Á þess-
um stað er útsýni eftir Bjallavegi til norðurs takmarkað. og einnig gerir staðurinn
eigenda Lunansholts 1C (land 227570) ókleift - samkvæmt 200 m reglu Vegagerðar-
innnar - að haga vegtengingu með sama hætti og Verkfræðistofan Efla sýnir á korti
með greinargerð vegna landskipta Lunansholts árið 2018.

Eigendur Bjalla 2 (land 229406) og Bjalla 3 (land 229407) annars vegar og eigandi
Mosa (land 227577) hins vegar hafa gert með sér þinglýstan samning um vegagerð og
umferðarrétt. Kort, sem er hluti samningsins, sýnir vegtengingu á stað (x=437905
y=382240) ásamt hugsanlegri leið um land Mosa að landi Bjalla 2 og 3. Meira en
æskilegt er að þessi vegtenging verði verði sýnd á deiliskipulagskorti.

Fjarlægð bygginga frá Bjallalæk. Bjallalækur rennur á jarðamörkum Bjalla 1
og Mosa. Lækurinn er vatnsmikill og væri væntanlega nefndur á í öðrum landsfjórð-
ungum. Rennslismælingar hafa ekki verið gerðar - 200-250 l/s við Bjallaveg er ekki
lakari ágiskun en hver önnur!

Undiritaður krefst þess að undanbragðalaust verði farið eftir 5.3.2.14. gr. skipulags-
reglugerðar 90/2013, þar sem greinir að utan þéttbýlis skuli ekki reisa mannvirki
nær vötnum, ám eða sjó en 50 m. Áréttað er að hér er um lárétta fjarlægð að ræða
eins og jafnan er gert við mælingar og kortagerð nema annað sé tekið fram.

Gönguleið með Bjallalæk verði sýnd á deiliskipulagskorti.

Bjalla, 25. janúar 2024
Ingvar Þór Magnússon

